
भारत-फ्रांस आतंकवाद खत्म करने के लिए साथ: पीएम मोदी
एजेंसी  | मुंबई

प्रधानमंत्री नरेंद्र मोदी और फ्रांस के 
राष्ट्रपति इमैनुएल मैक्रों ने मंगलवार को 
मुंबई में संयुक्त प्रेस कॉन्फ्रेंस में भारत-
फ्रांस संबंधों को ‘स्पेशल ग्लोबल 
स्ट्रैटेजिक पार्टनरशिप’ के स्तर तक 
पहुंचाने का ऐलान किया। प्रधानमंत्री 
मोदी ने कहा कि इस साझेदारी का 
मतलब केवल व्यापार या रक्षा तक 
सीमित नहीं है, बल्कि सुरक्षा, तकनीक, 
अंतरिक्ष, समुद्री इलाकों की सुरक्षा 
और वैश्विक मुद्दों पर मिलकर काम 
करना भी शामिल है। दोनों नेताओं ने 
कर्नाटक के वेमगल में टाटा-एयरबस 
H-125 लाइट यूटिलिटी हेलिकॉप्टर 
असेंबली लाइन का उद्घाटन किया। 
मोदी ने कहा कि भारत में बनने वाला 
यह हेलिकॉप्टर माउंट एवरेस्ट जैसी 
ऊंचाइयों तक उड़ान भरने में सक्षम 
होगा। उन्होंने बताया कि दोनों देश अब 
रक्षा, स्वच्छ ऊर्जा, अंतरिक्ष, क्रिटिकल 

मिनरल्स और बायोटेक्नोलॉजी क्षेत्रों में 
अपने उद्योगों को जोड़ेंगे। मैक्रों ने कहा 
कि भारत-फ्रांस संबंध अनोखे और 
भरोसे पर आधारित हैं और दोनों देशों 
ने इस साझेदारी को ‘स्पेशल स्ट्रैटेजिक 
पार्टनरशिप’ में बदलने का निर्णय 
लिया है। उन्होंने बताया कि फ्रांस 
भारत का भरोसेमंद साझेदार बनकर 
तकनीक साझा करना चाहता है और 

रणनीतिक स्वायत्तता बनाए रखने में 
विश्वास रखता है। पीएम मोदी ने कहा 
कि इनोवेशन ईयर के तहत दोनों देश 
आम लोगों के बीच संबंधों को मजबूत 
करेंगे। स्टार्टअप, छोटे और मध्यम 
उद्योगों, छात्रों और शोधकर्ताओं के 
बीच आदान-प्रदान आसान किया 
जाएगा और जॉइंट इनोवेशन के लिए 
नए सेंटर खोले जाएंगे। इसके अलावा 

हेल्थ सेक्टर, डिजिटल साइंस और 
एविएशन स्किल डेवलपमेंट के लिए 
संयुक्त केंद्र स्थापित किए जा रहे हैं। 
दोनों नेताओं ने कई समझौता ज्ञापनों 
(MoU) पर चर्चा की, जिसमें रक्षा 
सहयोग, तकनीक, शिक्षा, संस्कृति 
और ग्रीन पाथवे शामिल हैं। प्रधानमंत्री 
ने घोषणा की कि फ्रांस में स्वामी 
विवेकानंद कल्चरल सेंटर खोला 

जाएगा। इस दौरान फ्रांस की रक्षा मंत्री 
कैथरीन वॉट्रिन ने कर्नाटक में रक्षा 
मंत्री राजनाथ सिंह से मुलाकात की 
और 6वें भारत-फ्रांस डिफेंस डायलॉग 
की संयुक्त अध्यक्षता की। बैठक में 
अगले 10 साल के लिए रक्षा सहयोग 
और भारत में हैमर मिसाइल के संयुक्त 
उत्पादन पर समझौते की संभावना पर 
चर्चा हुई।

समर न्यूज । चंडीगढ़

पंजाब की शिक्षा व्यवस्था को नई 
ऊंचाइयों पर पहुंचाने के उद्देश्य 
से पंजाब स्कूल शिक्षा विभाग ने 
बाबा बंदा सिंह बहादुर इंजीनियरिंग 
कॉलेज में दो दिवसीय ‘अध्यापक 
मेला 2025-26’ आयोजित किया। 
इस मेगा आयोजन में राज्यभर से 
8,000 से अधिक अध्यापकों ने 
भाग लिया। कार्यक्रम का उद्देश्य 
सरकारी स्कूलों में रचनात्मकता, 
तकनीकी एकीकरण और शिक्षण 
उत्कृष्टता को बढ़ावा देना रहा। 
शिक्षा मंत्री हरजोत सिंह बैंसने 
कहा कि यह मेला पारंपरिक शिक्षण 
पद्धतियों को आधुनिक तकनीक 
से जोड़ने का एक सशक्त मंच है। 
उन्होंने कहा कि अध्यापक देश के 
भविष्य के निर्माता हैं और शिक्षा 
में नवाचार के जरिए ही बच्चों का 
समग्र विकास संभव है। मेले में दस 
श्रेणियों में प्रतियोगिताएं आयोजित 
की गईं, जिनमें शिक्षण ऐप्स, आईटी 
टूल, माइक्रो-टीचिंग, वन-एक्ट 
नाटक, क्विज, विशेष शिक्षा किट 
और शिक्षण मॉडल शामिल रहे। 
राज्य स्तरीय विजेताओं को प्रमाण 
पत्र और ट्रॉफी देकर सम्मानित किया 
गया। कार्यक्रम में विद्यार्थियों और 
शिक्षा विभाग के वरिष्ठ अधिकारियों 
ने भी उत्साहपूर्वक भाग लिया।

समर न्यूज । चंडीगढ़

पंजाब और हरियाणा हाईकोर्ट में 
शिरोमणि अकाली दल के नेता बिक्रम 
सिंह मजीठिया की सुरक्षा को लेकर 
अहम सुनवाई हुई। अदालत ने सख्त रुख 
अपनाते हुए केंद्र सरकार और खुफिया 
एजेंसियों से ताजा खतरा आकलन रिपोर्ट 
पेश करने को कहा है। सुनवाई के दौरान 
पंजाब सरकार ने बताया कि फिलहाल 
मजीठिया को 15 सुरक्षा कर्मी मुहैया 
कराए गए हैं और वर्तमान में कोई विशेष 
खतरा नजर नहीं आ रहा। वहीं मजीठिया 
के वकील ने दलील दी कि गिरफ्तारी 
से पहले उन्हें Z-श्रेणी की सुरक्षा प्राप्त 
थी, जिसे बाद में घटा दिया गया। उन्होंने 
सुरक्षा बहाल करने की मांग की। अदालत 
ने केंद्र सरकार को नए सिरे से खतरे का 
आकलन करने और इंटेलिजेंस ब्यूरो 
से समीक्षा रिपोर्ट सीलबंद लिफाफे में 
दाखिल करने के निर्देश दिए। मामले की 
अगली सुनवाई 6 मार्च 2026 को होगी।

मजीठिया की सुरक्षा 
पर हाईकोर्ट में सुनवाई

अध्यापक मेले में 8 हजार 
अध्यापक हुए शामिल 20,000 रुपये रिश्वत लेते कानूनगो के भाई 

परमिंदर सिंह को विजिलेंस ब्यूरो ने किया काबू

माइक्रोसॉफ्ट साउथ एशिया के प्रेसिडेंट पुनीत 
चंडोक बोले, एआई नौकरियां खत्म नहीं करेगा

मुंबई समुद्री सीमा पर तेल तस्करी का खुलासा

समर न्यूज | जालंधर

जालंधर की थाना नई बारादरी 
पुलिस ने एक शातिर गिरोह का 
पर्दाफाश किया है, जो फर्जी 
पुलिसकर्मी बनकर शहर में 
लूटपाट की वारदातों को अंजाम 
दे रहा था। 
आरोपी खाकी पगड़ी और पुलिस 
जैसे जूते पहनकर रात के अंधेरे 
में अकेले राहगीरों को निशाना 
बनाते थे। पुलिस ने इनके 
कब्जे से 8 मोबाइल फोन, 3 
मोटरसाइकिल और एक तेजधार 
हथियार (दातर) बरामद किया है। 
मामले का खुलासा 13 जनवरी की 
रात हुई एक वारदात के बाद हुआ। 
दिल्ली से लौटे राज कुमार शर्मा 
और उनके दोस्त मनप्रीत सिटी 
रेलवे स्टेशन से बस स्टैंड की 
ओर पैदल जा रहे थे। लाडोवाली 
रोड पर बाइक सवार तीन युवकों 
ने उन्हें रोक लिया। दो आरोपियों 
ने खाकी पगड़ी बांध रखी थी 
और पैरों में पुलिस अधिकारियों 
जैसे जूते पहने हुए थे। उन्होंने 
पुलिसिया अंदाज में पूछताछ शुरू 
की और देर रात घूमने का कारण 
पूछा। इसके बाद डरा-धमकाकर 

दोनों से 9,660 रुपये और एक 
आईफोन लूटकर फरार हो गए। 
 पीड़ित की शिकायत पर थाना 
प्रभारी रविंदर कुमार की टीम ने 
इलाके के सीसीटीवी कैमरों की 
फुटेज खंगाली। फुटेज में आरोपी 
बिना नंबर प्लेट की बाइक पर 

आते-जाते नजर आए। पुलिस ने 
इलाके में नाकेबंदी तेज कर दी। 
कुछ दिन बाद जब आरोपी फिर 
किसी वारदात की फिराक में घूम रहे 
थे, तो पुलिस ने उन्हें दबोच लिया। 
गिरफ्तार आरोपियों की पहचान 
कर्णवीर सिंह, सरबजीत सिंह, 

अमनपाल सिंह और मनप्रीत 
सिंह के रूप में हुई है। सभी 
आरोपी कोट बाबा दीप सिंह 
नगर के निवासी हैं। पूछताछ में 
सामने आया कि कर्णवीर और 
अमनपाल पुलिसिया गेटअप 
तैयार करते थे, जबकि सरबजीत 
सादे कपड़ों में उनके साथ रहता 
था, ताकि शक न हो। पहले ये 
युवक चश्मा बेचने का काम करते 
थे, लेकिन नशे की लत ने इन्हें 
अपराध की राह पर धकेल दिया। 
पुलिस जांच में यह भी सामने 
आया कि आरोपियों ने एक मजदूर 
को भी नहीं बख्शा। दिनदहाड़े 
उसके घर पहुंचकर ‘ट्रिपलिंग’ 
का डर दिखाया और बाइक जब्त 
करने के बहाने लेकर फरार हो 
गए। आरोपियों ने कबूल किया 
है कि वे पिछले दो महीनों से कई 
वारदातों को अंजाम दे चुके हैं। 
फिलहाल पुलिस यह जांच कर 
रही है कि आरोपी नशा कहां से 
खरीदते थे और क्या उनका संबंध 
किसी ड्रग तस्करी नेटवर्क से भी 
है। पुलिस का कहना है कि गिरोह 
से जुड़े अन्य संभावित सदस्यों की 
भी तलाश की जा रही है और जल्द 
ही और खुलासे हो सकते हैं।

भारत-फ्रांस भारत-फ्रांस संबंधों को बनाया ‘स्पेशल स्ट्रैटेजिक पार्टनरशिप’: फ्रांस के राष्ट्रपति इमैनुएल मैक्रों

फर्जी पुलिसकर्मी बनकर लूट करने वाले।� - समर न्यूज

लूटपाट करने वाले फर्जी पुलिसकर्मी गिरफ्तार 
समर न्यूज | चंडीगढ़

पंजाब विजिलेंस ब्यूरो ने राज्य 
में भ्रष्टाचार के खिलाफ चल 
रही अपनी मुहिम के दौरान सब-
तहसील महतपुर, जिला जालंधर 
में तैनात कानूनगो जतिंदर सिंह के 
भाई परमिंदर सिंह को 20,000 
रुपये रिश्वत लेते हुए रंगे हाथों काबू 
किया है।
राज्य विजिलेंस ब्यूरो के प्रवक्ता ने 
बताया कि उक्त आरोपी को गुरु तेग 
बहादर नगर, नकोदर, जिला जालंधर 
के एक निवासी द्वारा दर्ज कराई गई 
शिकायत के आधार पर गिरफ्तार 
किया गया है। प्रवक्ता ने कहा कि 
शिकायतकर्ता, जो एक किसान 
है और कार खरीद-फरोख्त का 
कारोबार भी करता है, ने गांव हरिपुर 
में 12 मरले का घर खरीदा था। चूंकि 
उसकी कोई सेल डीड नहीं बनाई गई 
थी, इसलिए एक सिविल मुकदमा 
दायर किया गया, जिसका फैसला 
शिकायतकर्ता के पक्ष में आया। 
इसके बाद उस फैसले के खिलाफ 
अपील दायर की गई, जिसे माननीय 
अदालत ने खारिज कर दिया और 
अदालत के आदेशों की पालना करते 
हुए शिकायतकर्ता के पक्ष में सेल डीड 
दर्ज की गई। प्रवक्ता ने आगे बताया 

कि घर का कब्जा दिलाने के लिए 
उक्त कानूनगो को एक आवेदन दिया 
गया था। इस संबंध में कंप्यूटरीकृत 
हदबंदी के नाम पर शिकायतकर्ता से 
15,000 रुपये वसूले गए थे। इसके 
बाद कानूनगो द्वारा घर खाली करने 
के लिए एक नोटिस जारी किया 
गया। आरोपी कानूनगो जतिंदर सिंह 
ने घर का कब्जा दिलाने के लिए 
शिकायतकर्ता से तहसीलदार के नाम 
पर 1,00,000 रुपये रिश्वत मांगी। 
प्रवक्ता ने बताया कि शिकायतकर्ता 
द्वारा बार-बार अनुरोध करने के 
बावजूद कानूनगो ने तहसीलदार 
के नाम पर रिश्वत देने का दबाव 
बनाया। मौके पर ही 10,000 
रुपये रिश्वत ले ली गई और बाकी 
रकम किश्तों में देने की बात तय 
हुई। शिकायतकर्ता ने अवैध रिश्वत 
मांगने संबंधी पूरी बातचीत रिकॉर्ड 

कर ली। प्रवक्ता ने खुलासा किया 
कि आरोपी कानूनगो जतिंदर सिंह ने 
शिकायतकर्ता पर रिश्वत की अगली 
किश्त देने के लिए फिर दबाव 
डाला। चूंकि शिकायतकर्ता बिना 
रिश्वत दिए अपना काम करवाना 
चाहता था, इसलिए उसने विजिलेंस 
ब्यूरो रेंज जालंधर से संपर्क किया।
उसकी शिकायत की प्रारंभिक जांच 
के बाद विजिलेंस ब्यूरो की टीम ने 
मुख्य आरोपी जतिंदर सिंह कानूनगो 
के भाई परमिंदर सिंह, जिसे रिश्वत 
लेने के लिए भेजा गया था, को 
दो सरकारी गवाहों की मौजूदगी में 
शिकायतकर्ता से 20,000 रुपये 
रिश्वत लेते हुए रंगे हाथ गिरफ्तार 
कर लिया। मुख्य आरोपी कानूनगो 
जतिंदर सिंह फिलहाल फरार है और 
उसे गिरफ्तार करने के लिए छापेमारी 
की जा रही है।

समर न्यूज | नई दिल्ली

माइक्रोसॉफ्ट इंडिया और साउथ 
एशिया के प्रेसिडेंट पुनीत चंडोक 
ने कहा है कि आर्टिफिशियल 
इंटेलिजेंस नौकरियां खत्म नहीं 
करेगा, बल्कि उनके स्वरूप को 
पूरी तरह बदल देगा। दिल्ली में 
आयोजित एआई इंपैक्ट समिट 
2026 में बोलते हुए उन्होंने कहा 
कि एआई मौजूदा नौकरियों को 
छोटे-छोटे टास्क में अनबंडल कर 
देगा, जिससे पेशेवर लोग अधिक 
वैल्यू वाले और रचनात्मक कार्यों 
पर ध्यान केंद्रित कर सकेंगे।
 कन्फेडरेशन ऑफ इंडियन इंडस्ट्री 
के कार्यक्रम में उन्होंने स्पष्ट किया 
कि आपकी नौकरी कई कामों का 
एक बंडल है और एआई उसे 
अनबंडल करेगा, खत्म नहीं करेगा। 
उन्होंने पेशेवरों को सलाह दी कि 
वे लगातार एआई टूल्स सीखें और 
अपनाएं ताकि बदलते जॉब मार्केट 

में प्रासंगिक बने रह सकें। चंडोक 
ने यह भी कहा कि आने वाले 
समय में एआई एजेंट्स डिजिटल 
सहयोगियों की तरह काम करेंगे, जो 
यूजर्स की अनुमति से स्वतंत्र रूप 
से कार्य कर सकेंगे और सिर्फ टूल 
नहीं बल्कि टीममेट की भूमिका 
निभाएंगे। 
उनके मुताबिक एआई में बड़े पैमाने 
पर इंटेलिजेंस विकसित करने की 
क्षमता है, जो इंटरनेट, मोबाइल 
और क्लाउड जैसी पिछली 
तकनीकी लहरों से अलग और 
अधिक प्रभावशाली है। भारत की 

भूमिका पर उन्होंने कहा कि देश 
एआई सेंचुरी का नेतृत्व करने के 
लिए तैयार है, जहां 92 प्रतिशत 
नॉलेज वर्कर एआई का उपयोग कर 
रहे हैं और 59 प्रतिशत व्यवसाय 
एआई एजेंट्स अपना रहे हैं। 
उन्होंने यह भी बताया कि 
माइक्रोसॉफ्ट अगले कुछ वर्षों में 
भारत की डेटा सेंटर क्षमता बढ़ाने 
के लिए 17.5 बिलियन डॉलर के 
निवेश की योजना बना रहा है, 
जिससे देश की एआई आधारित 
डिजिटल अर्थव्यवस्था को मजबूती 
मिलेगी। 

अजित पवार विमान हादसा में जल 
गए दोनों फ्लाइट रिकॉर्डर : एएआईबी

एजेंसी  | नई दिल्ली

नागरिक उड्डयन मंत्रालय ने बताया है कि 
विमान दुर्घटना जांच ब्यूरो (एएआईबी) 
28 जनवरी 2026 को महाराष्ट्र के 
बारामती में हुए लियरजेट 45 विमान 
VT-SSK हादसे की विस्तृत जांच 
कर रहा है। जांच विमान दुर्घटना जांच 
नियमों और अंतर्राष्ट्रीय नागरिक उड्डयन 
संगठन (आईसीएओ) के एनेक्स 13 
के अंतरराष्ट्रीय मानकों के अनुरूप की 
जा रही है। मंत्रालय के अनुसार विमान 
में दो फ्लाइट रिकॉर्डर लगे थे, जो 
दुर्घटना के दौरान अत्यधिक तापमान के 
कारण क्षतिग्रस्त हो गए। हालांकि, L3-
कम्युनिकेशंस द्वारा निर्मित डिजिटल 
फ्लाइट डेटा रिकॉर्डर (डीएफडीआर) 
का डेटा एएआईबी की प्रयोगशाला में 
सफलतापूर्वक डाउनलोड कर लिया 
गया है। वहीं हनीवेल द्वारा निर्मित 

कॉकपिट वॉयस रिकॉर्डर (CVR) की 
तकनीकी जांच जारी है। डेटा रिकवरी 
के लिए निर्माण देश के मान्यता प्राप्त 
प्रतिनिधि की सहायता ली जा रही है। 
ब्यूरो ने स्पष्ट किया है कि जांच पूरी 
पारदर्शिता और निर्धारित तकनीकी व 
प्रक्रियात्मक प्रोटोकॉल के तहत की जा 
रही है। सभी पक्षों से अपील की गई 
है कि अटकलों से बचें और अंतिम 
रिपोर्ट का इंतजार करें। ब्लैक बॉक्स 
से घटनाक्रम की महत्वपूर्ण जानकारी 
मिलने की उम्मीद है। इस हादसे में 
पांच लोगों की मौत हो गई थी। नागरिक 
उड्डयन महानिदेशालय (DGCA) 
के अनुसार मुंबई से बारामती जा रहा 
चार्टर्ड विमान रनवे की दहलीज पर 
क्रैश-लैंडिंग के बाद दुर्घटनाग्रस्त हो 
गया। मृतकों में क्रू सदस्य भी शामिल 
थे। हादसे के कारणों का खुलासा अंतिम 
जांच रिपोर्ट के बाद ही होगा।

एजेंसी  | मुंबई

भारतीय तटरक्षक बल ने मुंबई के 
पश्चिमी समुद्री क्षेत्र में संचालित हो 
रहे एक अंतरराष्ट्रीय तेल तस्करी 
गिरोह का पर्दाफाश किया है। एक 
सुनियोजित और हाई-टेक ऑपरेशन 
के तहत तेल और तेल उत्पादों से भरे 
तीन विदेशी जहाजों को रोका गया 
और कब्जे में लिया गया। प्रारंभिक 
जांच में सामने आया है कि ये जहाज 
कथित रूप से रूस और ईरान जैसे 
प्रतिबंधों व संघर्षों से जूझ रहे देशों 
से कम कीमत पर तेल खरीद रहे थे। 
इसके बाद अंतरराष्ट्रीय जलक्षेत्र में 
समुद्र के बीच ही इस तेल को अन्य 
मोटर टैंकरों में ट्रांसफर किया जाता 
था। इस अवैध तरीके से तस्कर 
विभिन्न तटीय देशों के टैक्स और 
ड्यूटी से बचकर भारी मुनाफा कमा 

रहे थे।
पहचान बदलकर कर रहे थे 
अवैध कारोबार
जांच एजेंसियों के अनुसार, जब्त 
किए गए तीनों जहाज स्टेलर रूबी, 
एस्फाल्ट स्टार और अल जाफजिया 
ने अपनी वास्तविक पहचान 
छिपाने के लिए नाम और झंडे तक 
बदल लिए थे। हालांकि, उनके 
अंतरराष्ट्रीय समुद्री संगठन नंबर 
उन जहाजों से मेल खाते पाए गए 
जिन्हें पहले अमेरिका द्वारा प्रतिबंधित 
किया जा चुका है। वहीं, ईरान की 
राष्ट्रीय ईरानी तेल कंपनी ने इन 
जहाजों से किसी भी तरह के संबंध 

से इनकार किया है। अधिकारियों का 
मानना है कि ये पोत खुले समुद्र में 
गुपचुप तरीके से तेल का ट्रांसफर 
कर नियामकीय निगरानी से बचने 
की कोशिश कर रहे थे।
तकनीकी निगरानी से खुला पूरा 
नेटवर्क
तटरक्षक बल की उन्नत तकनीकी 
निगरानी प्रणाली ने सबसे पहले 
भारत के विशेष आर्थिक क्षेत्र के 
भीतर संदिग्ध गतिविधि कर रहे 
एक मोटर टैंकर को चिन्हित किया। 
इसके बाद डिजिटल ट्रैकिंग और 
डेटा विश्लेषण के जरिए दो अन्य 
जहाजों की भी पहचान की गई, 
जो समुद्र में तेल आधारित माल के 
अवैध लेनदेन में शामिल पाए गए। 
इस कार्रवाई को समुद्री सुरक्षा और 
आर्थिक हितों की रक्षा की दिशा में 
एक बड़ी सफलता माना जा रहा है।

खाकी पगड़ी से दिखाते थे रौब, 8 मोबाइल, 3 बाइक और हथियार बरामद 

सड़क हादसे में दो छात्रों की मौत
समर न्यूज | फरीदकोट

फरीदकोट के सादिक रोड पर 
सोमवार देर शाम हुए भीषण 
सड़क हादसे में बाइक सवार दो 
12वीं कक्षा के छात्रों की मौत 
हो गई। मृतकों की पहचान गांव 
झोटीवाला निवासी हरसांझ सिंह 
(17) और धीरज (17) के 
रूप में हुई है। दोनों छात्र शहर 
में ट्यूशन पढ़कर बाइक से गांव 
लौट रहे थे।
जानकारी के अनुसार छावनी गेट 
के पास सामने से आ रहा एक 
सैन्य ट्रक अचानक अंदर की 
ओर मुड़ गया। इसी दौरान उनकी 
बाइक ट्रक की चपेट में आ गई। 
हादसे में हरसांझ की मौके पर ही 
मौत हो गई, जबकि गंभीर रूप से 
घायल धीरज को गुरु गोबिंद सिंह 

मेडिकल कॉलेज अस्पताल में 
भर्ती कराया गया। हालत नाजुक 
होने पर उसे लुधियाना रेफर किया 
गया, जहां उपचार के दौरान 
उसकी भी मौत हो गई।
डीएसपी नवीन कुमार ने बताया 
कि पुलिस द्वारा मृतकों के 
परिजनों के बयान दर्ज किए जा 
रहे है जिसके आधार पर कानूनी 
कार्यवाही की जाएगी और शवों 
को पोस्टमार्टम करवाकर वारिसों 
को सौंप दिया जाएगा।

तटरक्षक बल ने तीन विदेशी जहाज किए जब्त

ट्रक की चपेट में आया मोटरसाइकिल 

फ्रांस के राष्ट्रपति इमैनुएल मैक्रों की बॉलीवुड सितारों से खास मुलाकात...‘लाइट्स, कैमरा… मैक्रों!’

मुंबई दौरे के दौरान फ्रांस के राष्ट्रपति इमैनुएल मैक्रों ने भारतीय सिनेमा जगत की प्रमुख हस्तियों से मुलाकात की। इस अवसर पर मनोज बाजपेयी, अनिल कपूर, शबाना आज़मी और ऋचा चड्ढा सहित कई बॉलीवुड कलाकार मौजूद रहे। मुलाकात के दौरान सांस्कृतिक सहयोग और सिनेमा के माध्यम से भारत-फ्रांस 
संबंधों को मजबूत करने पर चर्चा की गई।


